
КОМИ РЕСПУБЛИКАСА АРХИТЕКТУРА, СТРÖИТЧÖМ ДА КОММУНАЛЬНÖЙ ОВМÖС МИНИСТЕРСТВО ЙЫЛЫСЬ ПОЛОЖЕНИЕ
Панас

Коми Республикаса архитектура, стрöитчöм да коммунальнöй овмöс министерство лоö Коми Республикаса олöмö пöртысь власьт органöн, кодi индöм ногöн капитальнöя стрöитчöмын, архитектураын да кар стрöитöмын лöсьöдö да олöмö пöртö Коми Республика мутасын государственнöй политика, оланiн политика, тшöтш и Ылi Войвыв районъясысь да накöд öткодялöм местаясысь Коми Республикаса олысьясöс мöдлаö овны вуджöдöмын, оланiн да коммунальнöй комплекслы стрöитчан материалъяс, изделиеяс да конструкцияяс вöчöмын, мый сетö позянлун уджöдны да сöвмöдны тайö юкöнъяссö Коми Республикаса йöзлы бур вылö.

Министерстволöн медшöр могъяс

Министерстволöн медшöр могъяс:

стрöитчöмын, стрöитчан материалъяс, изделиеяс да конструкцияяс вöчöмын, кар стрöитöмын, архитектураын, оланiн политикаын да оланiн да коммунальнöй комплексын, мый веськöдöма Коми Республикаöс социально-экономическöя сöвмöдöм вылö, мортлы лöсьыд олöм лöсьöдöм да экономика боксянь мутас сöвмöдöм вылö, государственнöй политика лöсьöдöм да збыльмöдöм;

оланiн да коммунальнöй комплекс реформируйтöм да выльмöдöм кузя вöзйöмъяс сетöм;

контроль нуöдöм, кыдзи пöртсьöны олöмö гражданалöн да государстволöн правояс да оланпасöн доръян интересъяс йöзлы оланiн да коммунальнöй услугаяс сетiгöн, кодъяс лöсялöны качество стандартъяслöн корöмъяслы, кыдзи используйтсьö да видзсьö оланiн фонд, киын кутысь вылö видзöдтöг, да дöзьöр нуöдöм, кыдзи Коми Республика мутасын бурмöны да мичаммöны каръяс да мукöд оланiн;

Министерстволöн удж

Медым пöртны олöмö ассьыс могъяс, Министерство вöчö татшöм удж:

индöм ногöн участвуйтö торъя мога федеральнöй уджтасъяс лöсьöдöмын да найöс Коми Республика мутасын олöмö пöртöмын;

федеральнöй законодательство серти контролируйтö да видзöдö уна патераа керкаяс да (либö) мукöд вöрзьöдны позьтöм объект пайöн стрöитöм бöрся;

нуöдö "Ылi Войвыв районъясысь да накöд öткодялöм местаясысь мунысь гражданалы оланiн субсидияяс йылысь" Федеральнöй оланпас олöмö пöртöм кузя мероприятиеяс, сы лыдын лöсьöдö Ылi Войвыв районъясысь да накöд öткодялöм местаясысь мунiгöн оланiн субсидияяс (социальнöй мынтöмъяс) босьтöм вылö правоа гражданалысь öтувъя республиканскöй списокъяс да индöм ногöн сетö государственнöй оланiн сертификатъяс;

индöм ногöн котыртö Коми Республикаса республиканскöй бюджет тшöт весьтö торъя категория гражданаöс оланiнöн могмöдöм кузя государствосянь отсöг сетöмын удж;
законодательство серти вöчö мукöд удж.

